
ЖАМОАТЧИЛИК НАЗОРАТИ ТИЗИМИДА ФУҚАРОЛАРНИНГ ЎЗИНИ ЎЗИ БОШҚАРИШ ОРГАНЛАРИ ҲУҚУҚИЙ МАҚОМИГА ДОИР АЙРИМ МАСАЛАЛАР

Мамлакатимизда амалга оширилаётган барча соҳалардаги ислоҳотлар самараси улароқ, давлат ва жамият ҳаётининг энг муҳим тармоқларида ҳам улкан муваффақиятлар ва ютуқларга эришилмоқда. Бу борада фуқароларнинг ўзини-ўзи бошқариш органлари фаолиятини такомиллаштиришга қаратилган суд-ҳуқуқ ислоҳотлари ва уларнинг натижалари ҳам бундан мустасно эмас.


Зеро, Президентимиз И.А.Каримов таъкидлаганидек, “Биз бугун сиёсий-ижтимоий ҳаётимизни демократия андозаларига муносиб эркинлаштириш йўлида қадам қўяётган эканмиз, биринчи навбатда, давлатимиз, давлат идоралари ўзига олган ҳуқуқ ва вазифаларни аста-секин, босқичма-босқич нодавлат, ижтимоий, ўзини ўзи бошқарадиган, халқимизнинг хоҳиш-иродасини ифодалайдиган ташкилотларга топширишимиз, уларга кўпроқ ишонч билдиришимиз даркор. Бу - сиёсий ҳаётимизни, давлатни бошқариш сиёсатини тубдан ислоҳ қилиш, янгилаш йўлидаги асосий тамойил, муҳим йўналишимиздир. Бундай нодавлат жамоат идоралари орасида халқимизнинг миллий табиати, азалий анъаналарига асосланган маҳалла бошқарувининг ўрни беқиёс” [1, с. 294]. 


Дарҳақиқат, фуқароларнинг ўзини ўзи бошқариш органлари фаолияти юзасидан мавжуд қонунчилик тизимини янада такомиллаштириш айни бугунги кундаги эришилаётган ижтимоий тараққиёт натижалари боис янада долзарб аҳамият касб этади. 
Бунда мазкур институтнинг давлат ва жамият ҳаётидаги тутган ўрнини бевосита жамоатчилик назорати тизимида янада юксалтириш борасида мавжуд қонунчилик таҳлили ҳам ўзининг ижобий самарасини бериши шубҳасиздир. Жумладан, “Фуқароларнинг ўзини ўзи бошқариш органлари тўғрисида”ги Ўзбекистон Республикасининг янги таҳрирдаги Қонунига кўра, шаҳарчалар, қишлоқлар ва овуллар, шунингдек шаҳарлардаги, шаҳарчалардаги, қишлоқлардаги ҳамда овуллардаги маҳаллалар фуқаролар йиғинлари фуқароларнинг ўзини ўзи бошқариш органларидир [2].


Ҳуқуқ нуқтаи назаридан, бошқа турдаги давлат ва жамоатчилик тузилмалардаги каби фуқароларнинг ўзини ўзи бошқариш органлари фаолиятини ҳам уларни амалга ошириш тартиби, йўналишлари, турларидан келиб чиқиб маълум бир соҳаларга ажратган ҳолда ушбу органларнинг ҳуқуқий мақомини аниқлаш мумкин. 
Шу жумладан, бевосита жамолатчлик назорати функцияларини амалга ошириш жарёнида фуқароларнинг ўзини ўзи бошқариш органларининг аниқ қонунчилик нормалари билан белгиланган ҳуқуқий мақоми масаласи ҳам вужудга келади. Зеро, жамоатчилик назорати нафақат маъмурий ҳуқуқий муносабатларда, балки бошқа турдош соҳа муносабатларида ҳам мавжуд ҳисобланиб, буларга молиявий ҳуқуқий муносабатлар, экология ва табиатни муҳофаза қилиш билан боғлиқ ҳуқуқий муносабатлар, уй-жой, ижара, тадбиркорлик муносабатлари ва ҳ.к. мисол қилиб келтириш мумкин. 
Бинобарин, ҳар бир турдаги ҳуқукий муносабатларни тартибга солувчи қонунчилик нормалари билан ушбу муносабатлар иштирокчиси сифатида фуқароларнинг ўзини ўзи бошқариш органлари назарда тутилган бўлса, албатта шу муносабатларда бу органлар муайян турдаги жамоатчилик назоратини муайян шаклларда амалга ошириши мумкинлиги ҳам тегишли нормалар билан белгилаб қўйилиши мумкин.
Хусусан, юқорида номи келтирилган қонуннинг 2-боб 11-моддасига кўра, шаҳарча, қишлоқ, овул ва шаҳардаги маҳалла фуқаролар йиғини тегишли ҳудудда қонунлар ва бошқа қонун ҳужжатларининг ижро этилиши, шу жумладан тадбиркорлик фаолияти субъектларининг ҳуқуқлари ва қонуний манфаатларига риоя этилиши, коммунал хизмат кўрсатиш ташкилотлари томонидан коммунал хизматлар кўрсатиш сифати, иморатлар қуриш ҳамда ҳовлилар ва уйлар атрофидаги ҳудудларни сақлаш қоидаларига риоя этилиши, ерлардан фойдаланиш ва уларни муҳофаза этиш устидан жамоатчилик назоратини амалга оширади. 
Бундан кўриниб турибдики, тегишли ҳудудда қонунлар ва бошқа қонун ҳужжатларининг ижро этилиши юзасидан фуқароларнинг ўзини ўзи бошқариш органлари амалга оширадиган жамоатчилик назорати қуйидагилардир:


- тадбиркорлик фаолияти субъектларининг ҳуқуқлари ва қонуний манфаатларига риоя этилиши устидан жамоатчилик назорати;


- коммунал хизмат кўрсатиш ташкилотлари томонидан кўрсатиладиган коммунал хизматлар кўрсатиш сифати устидан жамоатчилик назорати;


- тегишли ҳудудда иморатлар қуриш ҳамда ҳовлилар ва уйлар атрофидаги ҳудудларни сақлаш қоидаларига риоя этилиши устидан жамоатчилик назорати;


- ерлардан фойдаланиш ва уларни муҳофаза этиш устидан жамоатчилик назорати.


Таъкидлаш ўринлики, юқоридаги каби жамоатчилик назорати турларини амалга ошириш борасидаги маъмурий ҳуқуқий муносабатларда фуқароларнинг ўзини ўзи бошқариш органлари иштирок этар экан, бу каби муносабатларни тартибга солувчи соҳавий қонун ҳужжатларида ҳам мазкур турдаги ижтимоий бошқарувни тартибга солувчи қоида ҳамда нормаларни аниқ тарзда кўрсатиб ўтиш мақсадга мувофиқ саналади. Чунки, давлат бошқарувидан фарқли улароқ, ижтимоий бошқарув жамиятдаги бошқарув ҳисобланади ҳамда “инсон хулқ-атворини тартибга солувчи асосий восита сифатида намоён бўлиб, бу мақсадга ижтимоий алоқалар орқали эришилади” [3, с. 47].
Ижтимоий бошқарувнинг асосий воситаси саналган жамоатчилик назоратини амалга ошириши борасида фуқароларнинг ўзини ўзи бошқариш органлари нафақат оммавий, балки хусусий ҳуқуқ нормалари билан тартибга солинадиган ҳуқуқий муносабатларда ҳам иштирок этишини таъкидлаш ўринлидир. Зеро, юқорида номи тилга олинган қонунда таъкидлаб ўтилганидек, фуқароларнинг ўзини ўзи бошқариш органлари маҳаллий давлат ҳокимияти органлари тизимига кирмайди ва қонун билан берилган ўз ваколатларини тегишли ҳудудда амалга оширади 
Масалан, тадбиркорлик фаолияти субъектларининг ҳуқуқлари ва қонуний манфаатларига риоя этилиши устидан жамоатчилик назоратини амалга ошириши фуқароларнинг ўзини ўзи бошқариш органлари айнан хусусий ҳуқуқ нормалари билан тартибга солинадиган фуқаролик-ҳуқуқий муносабатлар субъектлари сифатида иштирок этишини англатади. Жумладан, тадбиркорлик субъектларини ташкил этиш усуллари, улар фаолияти учун зарур бўлган мустақил мулкий жавобгарлик асослари, банкда ўз ҳисоб рақамига эга бўлиши каби масалаларнинг ҳуқуқий ечими фуқаролик (жумладан, тадбиркорлик) қонунчилиги нормалари билан тартибга солинади.
Бунда фуқароларнинг ўзини ўзи бошқариш органлари фуқаролик ҳуқуқи субъекти сифатида ўз мақомига эга бўлиб, уларнинг фуқаролик-ҳуқуқий муносабатлардаги иштироки унинг мустақил тарздаги юридик шахс эканлигидан далолат беради, яъни Фуқароларнинг ўзини ўзи бошқариш органлари ҳам юридик шахс сифатида фуқаролик-ҳуқуқий муносабатларнинг қатнашчиларидир [4]. 

Масалан, фуқароларнинг ўзини ўзи бошқариш органлари томонидан қурилган, олинган ёки қонунда белгиланган тартибда уларга берилган жамоат, ижтимоий-маиший ва бошқа мақсаддаги объектлар, шунингдек транспорт воситалари, хўжалик анжомлари ва бошқа кўчар ҳамда кўчмас мулк уларнинг мулки ҳисобланади. 

Фуқароларнинг ўзини ўзи бошқариш органлари ўз мулки бўлган объектларни вақтинчалик ёки доимий фойдаланиш учун юридик ва жисмоний шахсларга беришга, ижарага топширишга, белгиланган тартибда ўз тасарруфидан чиқаришга, шунингдек қонун ҳужжатларига мувофиқ ушбу мол-мулк билан боғлиқ бошқа битимлар тузишга ҳақлидир [5, c.  192]. 

Фуқароларнинг ўзини ўзи бошқариш органларини қайта ташкил этиш ва уларнинг фаолиятини тугатиш маъмурий-ҳудудий бирликлар, шунингдек маҳалла қўшилганда, бўлинганда, тугатилганда фуқаролар йиғинининг қарорига биноан қонун ҳужжатларига мувофиқ амалга оширилади.

Хулоса ўрнида шуни таъкидлаш ўринлики, жамоатчилик назорати турларини амалга ошириш борасида фуқароларнинг ўзини ўзи бошқариш органлари фаолиятини тартибга солувчи қонун ҳужжатларида жамоатчилик назорати функцияларини турларидан келиб чиққан ҳолда муайян соҳаларда ушбу тузилмаларнинг ҳуқуқий мақомини ҳам аниқ тарзда кўрсатиб ўтиш ва уларни янада такомиллаштириш мақсадга мувофиқдир.

